
OS ALIMENTOS FUNCIONAIS: UN EXEMPLO DE WEBQUEST 

 

Cid Manzano, M.C. e Nogueiras Hermida, E.  (I.E.S. Otero Pedrayo. Ourense). 

 

1.- XUSTIFICACIÓN 

Nos últimos anos a poboación europea conmocionouse por informacións sobre 

certas enfermidades que crearon unha verdadeira alarma social: a encefalopatía 

esponxiforme ou enfermidade das vacas tolas, a neumonía atípica, as posibles 

consecuencias do consumo do salmón en cautividade e ultimamente a febre do polo. 

Moitos destes problemas expresan unha globalización dos asuntos sanitarios e dado que 

vivimos na sociedade da información, os feitos son coñecidos e transcenden 

rapidamente todas as fronteiras, difundíndose e alarmando rapidamente ós cidadáns. 

Estas novas “epidemias” transfórmanse rapidamente en problemas importantes de 

saúde. Son moitas veces os titulares sensacionalistas da prensa, os que fan que os 

consumidores se sintan en perigo de xeito inxustificado ante problemas cuxo nivel de 

risco, segundo os expertos,  é reducido.  Mentres, existe unha maior tolerancia cos 

riscos sobre a saúde asumidos voluntariamente, aínda que estes poden ser máis graves, 

como é o caso do tabaquismo, o abuso de alcohol ou unha alimentación incorrecta. 

Fai unha década puxéronse de moda os alimentos “sen”: sen conservantes, sen 

colorantes, sen graxa… Hoxe en día, o que está aparecendo nas estanterías dos nosos 

supermercados son alimentos ata agora descoñecidos: leites con omega 3, margarinas 

con fitoesterois, bebidas de soxa, alimentos prebióticos, probióticos, simbióticos… é 

dicir, alimentos que conteñen compoñentes adicionais e, que na súa publicidade, indican  

que afectan de forma benéfica a unha ou máis funcións específicas do corpo ou reducen 

o risco dunha enfermidade. A este tipo de productos, intermedios ou «fronteira» entre os 

alimentos tradicionais e os medicamentos chámaselle vulgarmente alicamentos e 

cientificamente alimentos funcionais (ILSI, 1999). O termo functional food  xurde por 

primeira vez fai 14 anos no Xapón, onde actualmente os alimentos funcionais gozan 

dunha gran aceptación e demanda. 

En realidade, non estamos ante un gran descubrimento científico, pois os 

compoñentes funcionais que teñen efectos positivos sobre a nosa saúde (vitaminas, 

ácidos graxos insaturados…) sempre estiveron nos alimentos, pero é agora, cando os 

investigadores os están identificando e cuantifican os beneficios concretos que pode 

proporcionar cada un deles. Así, alimentos como as froitas ou o aceite de oliva 

poderíanse considerar como alimentos funcionais naturais. 

Os alimentos funcionais xorden da preocupación que ten a poboación dos países 

desenvolvidos de previr certas enfermidades como osteoporose, diabetes, cancro ou 

enfermidades cardiovasculares. As empresas de alimentación recolleron o guante e 

están lanzando ó mercado cada día novos productos, moitos deles sen unha verdadeira 

contrastación científica. O mercado dos alimentos funcionais desenvólvese a un ritmo 

desenfreado, os cidadáns atópanos e comezan a consumilos, pero estando totalmente 

desinformados e desprotexidos.  

A formación científica dos consumidores medios e, mesmo dalgúns 

considerados cultos, sobre este tema é tan deficiente que non resulta esaxerado dicir que 

estamos ante un caso claro de analfabetismo científico. Ter un coñecemento científico 

básico é imprescindible para que os cidadáns sexan capaces de opinar e tomar decisións, 

sobre todo cando o tema que nos ocupa é a saúde ou os factores que lle afectan. Os 

consumidores cientificamente alfabetizados son menos vulnerables á publicidade, ás 

noticias sensacionalistas, moito máis críticos e máis capaces de tomar decisións 

fundamentadas. 

En canto á desprotección dicir que, a normativa comunitaria sobre o etiquetado 

prohibe atribuír a un alimento propiedades de prevención, tratamento e curación de 

enfermidades. Sen embargo, aínda que a situación legal é clara, as alegacións sobre 

propiedades saudables son un feito tanto nas etiquetas como na publicidade, e as leis 

sobre este tipo de alimentos por agora están pendentes de aprobación. 

Actualmente comercialízanse en España ó redor de 200 alimentos funcionais e 

os expertos calculan que representaran no ano 2005 un tercio do mercado global de 

alimentos. Todas están cuestións fixéronnos formular preguntas como: ¿Que 

importancia teñen os alimentos funcionais na nosa alimentación? ¿Está o  consumidor 

informado sobre estes novos alimentos? ¿Son realmente estes alimentos máis 

saudables?, ¿Cumpren o que prometen?, ¿Debemos abandonar a alimentación 

tradicional?... 

 

2.- METODOLOXÍA 

Os ordenadores e en concreto a Internet forman parte xa da nosa vida cotiá. O 

uso correcto desta ferramenta e  dunha exploración adecuada é imprescindible polo que 

os docentes non podemos facer oídos xordos ante esta nova demanda. O profesorado 

debe conciliar as TIC (Tecnoloxías da Información e a Comunicación) con outras 

estratexias pedagóxicas máis tradicionais.  

As actividades de ensino na Web, aínda son pouco frecuentes, pero nos últimos 

tempos están a concentrar a atención de educadores e investigadores (Viera e Leite, 

2003).  A partir das súas dúas grandes funcións, transmitir información e facilitar a 

comunicación, a Internet pode proporcionar un eficiente e eficaz soporte didáctico no 

ámbito do ensino presencial (Marquès, 1998). 

Unha das actividades máis frecuentes efectuadas polos estudiantes na Internet é 

a búsqueda de información, a miúdo con axuda dos motores de búsqueda como Google, 

Alta Vista ou Yahoo. Sen embargo, estas investigacións son actividades difíciles que 

toman moito tempo e que poden resultar frustrantes se os obxectivos non están ben 

definidos. No que respecta a información, a Internet pode compararse a unha biblioteca 

xigante, en constante crecemento, onde existen toda a información pretendida e o nivel 

requerida, pero na que os contidos están totalmente desorganizados (Pickersgill, 2003). . 

Para intentar solventar esta dificultade utilizamos o modelo de WebQuest. 

A idea de WebQuest foi desenvolvida en 1995, na Universidade Estatal de San 

Diego por Bernie Dodge xunto con Tom March e a describiron en Some Thoughts 

About WebQuests (Dodge, 1998). Desde entón constitúe unha das técnicas principais do 

uso da Internet na escola (Blanco, 2003 a).  

Neste modelo desenvólvense actividades orientadas á investigación na que a 

maior parte da información que se debe usar está na Web. O que se pretende é 

rentabilizar o tempo dos estudiantes, centrarse no uso da información máis que na súa 

búsqueda e intenta mellorar procesos intelectuais coma a capacidade de análise, de 

síntese e de avaliación (Mentxaba, 2004). Para poder conseguilo as WebQuests son 

actividades estructuradas e guiadas que proporcionan ó alumnado unha tarefa ben 

definida, así como os recursos para poder conseguila, é dicir, en lugar de perder moito 

tempo na busca da información, os estudiantes revisan, interpretan, analizan e resumen 

informacións recollidas en páxinas específicas da Web que o docente lles suministra. 

As actividades que utilizan o modelo de WebQuest tratan de converter a aula nun 

entorno de traballo constructivista, xa que cumpre as seguintes condicións: o estudiante 

constrúe o seu propio coñecemento, o docente é un mediador, a metodoloxía pretende 

cuestionar, averiguar, indagar ou investigar e o obxectivo da aprendizaxe é que o 

estudiante xere novos esquemas de coñecemento. 

Unha WebQuest debe estar estructurada en seis seccións: 

• A introducción: informa ó alumnado da actividade a realizar, o seu obxectivo é 

presentar a actividade de xeito relevante e atractiva para que os estudiantes se 

interesen e motiven para realizala. 

• A tarefa:  este é o núcleo dunha WebQuest, indica o producto final que os 

estudiantes terán que presentar. Segundo Dodge (Blanco, 2003 b): “A idea clave 

é que WebQuest se constrúe ó redor dunha tarefa atractiva e realizable que 

involucra algunhas habilidades cognitivas de nivel alto. O pensamento pode ser 

creativo ou crítico, e inclúe resolución de problemas, xuízos críticos, análise e 

síntese. A tarefa debe ser máis que simplemente responder a unha serie de 

preguntas ou regurxitar o que xa está na pantalla. De forma ideal, a tarefa debe 

ser una versión proporcionalmente reducida de algo que os adultos fan no seu 

traballo, no mundo exterior á escola”.  

Dodge propón unha taxonomía para as tarefas a realizar nunha WebQuest 

(Eduteka, 2004 a), aínda que é probable que, a tarefa dunha WebQuest específica 

combine elementos de dous ou máis de estas categorías de tarefas.  

• O proceso: describe os pasos a seguir para levar a cabo a tarefa. Neste punto 

debemos ter en conta o nivel do alumnado ós que se dirixe. Se estes son dos 

primeiros curso do Ensino Secundario Obrigatorio, o detalle co que se lles 

indican os pasos a seguir debe ser moito máis preciso, que se son estudiantes de 

Bacharelato. 

• Os recursos: comprenden unha serie de sitios web que o docente seleccionou 

previamente para o desenvolvemento da tarefa, así como outros recursos 

externos a Internet.  

• A avaliación: describe os criterios que serán utilizados para avaliar a tarefa e o 

traballo realizado, dependendo do nivel dos estudiantes. 

• A conclusión: trata de estimular a reflexión e a posta en común, de modo que se 

xeneralice o aprendido. Das conclusións poden xurdir novos problemas ou 

preguntas a resolver. 

Tendo en conta o tempo necesario para a realización da tarefa, as WebQuest  

poden ser de dous tipos: de curta duración ou de longa duración. Unha WebQuest curta 

ten unha duración de un a tres períodos de clase e o seu principal obxectivo é o de levar 

o estudiante a adquirir e integrar coñecemento. As WebQuest de longa duración 

realízanse entre unha semana e un mes de clase e implican un maior número de tarefas 

ou tarefas máis profundas e elaboradas; é frecuente que culminen coa realización dunha 

presentación cunha ferramenta informática de presentación (PowerPoint, páxina web,..). 

Unha nova modalidade  de WebQuest son as MiniQuest, consisten nunha versión 

reducida das WebQuests, que se pode levar a cabo no transcurso dunha clase de 50 

minutos (Eduteka, 2004 b). 

Desde unha perspectiva constructivista do coñecemento pretendemos fomentar 

unha aprendizaxe significativa que parta do que o alumnado xa sabe e das súas 

experiencias previas, xerar aprendizaxes funcionais e sobre todo, conectar o saber 

académico co cotiá; pretendemos en definitiva educar para a vida.  

O modelo de WebQuest utiliza o mundo real e  a súa estructura é constructivista,  

polo tanto forza ós alumnos e alumnas a transformar a información e entendela. Son os 

estudiantes os que realmente constrúen o coñecemento que logo van a aprender. 

Ademais, a súa estratexia de traballo en grupo, axuda  ós estudiantes a desenvolver 

habilidades propias do traballo cooperativo. 

 

3.- OBXECTIVOS 

- Comprender as novas dimensións de protección e de risco que veñen asociadas ós 

alimentos funcionais 

- Tomar conciencia de que todas as nosas accións cotiás requiren un certo nivel de 

información científica. 

- Estimular nos estudiantes hábitos de investigación mediante o uso de novos recursos 

tecnolóxicos. 

- Desenvolver nos estudiantes habilidades de expresión oral con miras a realizar 

presentacións públicas. 

- Desenvolver nos estudiantes habilidades que permitan a defensa das súas ideas e 

opinións fronte a outros compañeiros/as.  

- Utilizar con eficacia a tecnoloxía  para producir os materiais cunha ferramenta 

informática de presentación (PowerPoint). 

- Practicar as habilidades propias do traballo cooperativo.  

- Elaborar un documento resume de todas as tarefas desenvolvidas 

 

4.- DESTINATARIOS 

- Curso: 2º Bacharelato  

- Materia: Bioloxía 

- Nº total de estudiantes: 20 

 

5.- DESCRIPCIÓN DO TRABALLO  

Primeiro Trimestre do curso 2003/2004 

- Introducción: Presentación do estudio-problema. A profesora explica a 

actividade a realizar. Inténtase mostrar o traballo de xeito atractivo, isto non 

resulta demasiado difícil posto que se trata dun tema actual e relevante e as 

ferramentas que se van a utilizar, a Internet, motivan ó alumnado para que se 

interese. 

- A tarefa: Se lles indica os productos finais do proceso que serán:  

o Un documento escrito con todas as tarefas desenvolvidas. 

o Unha presentación en PowerPoint acompañada dunha exposición verbal.  

o Murais para exposición Alimentos funcionais que terá lugar na semana 

adicada á Ciencia para todos. 

- O proceso:  

 Se forman os grupos de traballo e se distribuen as seguintes subtarefas. 

- Novos alimentos ¿Qué son os alimentos funcionais?. 

- Tipoloxías nos alimentos funcionais. 

- Historia dos alimentos funcionais ¿Por qué xurdiron este tipo de 

alimentos?. 

- Tipos de alimentos funcionais en España e posibles efectos sobre a 

saúde. 

- Alimentos enriquecidos 

- Alimentos Probióticos, prebióticos e simbióticos. 

- A fibra alimentaria. 

- Lexislación e etiquetado dos alimentos funcionais. 

- ¿Necesitamos incorporar na nosa dieta os alimentos funcionais? ¿Qué 

temos que ter en conta?. 

- Recursos: a profesora suministrou a relación de páxinas web a consultar por cada 

grupo. De todos modos, os recursos, non tiñan que estar todos na Internet, podían 

consultar revistas, artigos de xornais e libros. 

Segundo trimestre do curso 2003/04 

- O alumnado consultou as páxinas Web sobre o tema a tratar. 

- Cada grupo seleccionou e organizou a información recollida. O resultado da tarefa 

conformou un documento escrito. Ademais, a información alcanzada serviu de base  

para a realización dun mural, que foi exposto na exposición Alimentos funcionais, 

durante a semana adicada á Ciencia para todos, que tivo lugar entre o 19 ó 21 de 

abril no I.E.S. Otero Pedrayo. 

- Preparación da Exposición Alimentos Funcionais. Acopio de envases e 

publicidade deste tipo de alimentos. 

- Realización dunha presentación en Microsoft PowerPoint, coma resume de 

todos os traballos realizados. 

 

Mes de abril de 2004 Semana da Ciencia para todos no I.E.S. Otero Pedrayo. 

- Exposición Alimentos Funcionais. 

- Presentación en Microsoft PowerPoint para toda a comunidade educativa dos 

temas traballados por cada un dos grupos. 

 

6.- CONCLUSIÓNS 

 As conclusións da avaliación do traballo levado a cabo, tanto pola profesora 

directamente implicada, como por o resto de compañeiras do Departamento son: 

- O tema dos Alimentos funcionais espertou gran interese non só no alumnado 

senón tamén no profesorado. Todos comentaban o pouco que sabían sobre un 

tema tan cercano e que afecta a propia saúde. Sobre todo, mentres durou a 

exposición, as preguntas repetíanse e as dúbidas sobre certos conceptos eran 

frecuentes. 

- Constatamos que o uso das TIC en materias tradicionais do currículo, esperta no 

alumnado un gran interese o que axuda de xeito decisivo no producto final da 

aprendizaxe. 

- Un dos grandes inconvenientes que ten a Internet como recurso pedagóxico é a 

dificultade derivada, por unha banda, da enorme cantidade de información que 

podemos atopar e por outra, se cabe máis grave aínda, a de distinguir a 

información “boa” da “mala”,  é dicir, cómo discriminar entre a información de 

calidade e a pouco ou nada científica. O filtro da información da Rede polos  

docentes, cremos que é un bo sistema para optimizar este recurso educativo. 

- Consideramos que as actividades de aprendizaxe na rede, chamadas Webquest,   

non son un recurso didáctico meramente instructivo senón que fomenta 

habilidades moi importantes como: o análise, a selección e a síntese de 

información; a elaboración de conceptos, a resolución de problemas, a 

extracción de conclusións e a comunicación do aprendido. Ademais, mediante a 

internet rómpense as paredes da aula tradicional e se adquire a posibilidade de 

manexar a información de calquera lugar do mundo o que é imprescindible en 

todo traballo científico. 

- Constatamos que a maior parte da aprendizaxe nunha WebQuest, aínda que 

pareza paradóxico, ten lugar fóra do ordenador, cando os estudiantes se axudan e 

debaten as distintas opinións. 

- O uso do modelo WebQuest fai cambiar o modelo clásico de ensinanza por 

transmisión-recepción, no que o docente e o centro de atención, por un modelo 

de profesor/a que se converte en guía e colaborador dos grupos de traballo. 

-  A análise dos resultados obtidos redunda nalgunhas hipóteses previas que 

emanan da teoría, como é o valor que ten a colaboración entre iguais, a maior 

sensación de aprendizaxe e un maior interese do alumnado por entender que se 

trata dunha tarefa útil e aplicable na vida cotiá. 

- Un dos beneficios que proporciona este recurso educativo é a de dar máis 

responsabilidade ós propios estudiantes, o que é moi importante,  xa que poden 

ir desenvolvendo as súas propias construcción mentais segundo van traballando 

con nova información, procesando datos que veñen de diversas fontes (non só 

libros de texto), tendo en conta as opinións do seus compañeiros/as,  e 

organizándose entre eles a fin de producir algo do que se sintan satisfeitos. 

- A combinación de distintos modelos de ensinanza no desenvolvemento diario 

enriquece e axuda o labor docente. 

- A sobrecarga do programa de Bioloxía de 2º de Bacharelato e a presión da 

Selectividade, dificultou a integración da actividade no horario lectivo e tivo que 

recorrerse a algunha tarde e o traballo na casa. Dificultade engadida porque por 

suposto non todos os alumnos/as tiñan ordenador e conexión a Internet no seu 

domicilio. Isto fainos pensar que sería máis doado incluír este tipo de 

actividades en 1º de Bacharelato ou en Xeoloxía de 2º.. 

- Tamén somos conscientes das dificultades atopadas: cremos que temos que 

profundizar en novos criterios para a avaliación do proceso de desenvolvemento 

da propia WebQuests e mesmo da propia avaliación do alumnado. 

- Atopamos que un número importante dos estudiantes carecían dun nivel de 

coñecementos da tecnoloxía informática óptima, o que era necesario para levar a 

cabo dunha forma áxil o traballo. Isto fixo que dependeran demasiado da 

profesora sobre todo na elaboración da presentación en PowerPoint. 

- As escasas, por non dicir nulas, intervencións públicas que se levan a cabo 

durante a instrucción escolar, fixo que os estudiantes tiveran en principio moitas 

dificultades para expresarse en público pero a posteriori quedaron moi 

satisfeitos. 

- A repercusión que tivo a actividade desenvolvida no resto do alumnado do 

Centro  e mesmo de fóra cremos que foi unha boa maneira para que os alumnos 

e alumnas responsables do proxecto sentiran compensado o seu esforzo. 

- Os resultados de este traballo estimulounos para seguir na mesma liña o próximo 

curso e presentar o alumnado novos proxecto.  

- Desde un punto de vista técnico o profesorado debe de estar o día nas novas 

tecnoloxías, para poder abordar estas estratexias nas aulas, polo que é necesario 

unha formación específica. Un dos nosos obxectivos de futuro será crear unha 

páxina Web para comunicarnos co alumnado, propor novos proxectos, 

suministrar recursos, etc. 

- O traballo dun grupo de docentes en temas innovadores e un excelente motor 

para que outros compañeiros e compañeiras se animen a comezar novos 

proxectos. 

